SEMINAR SINERGI INTEGRASI GEOSPATIAL MALAYSIA (SIGMA)

20 OKTOBER 2026, Tanjong Malim-Institut Tanah dan Ukur Negara (INSTUN) telah
menganjurkan Seminar Sinergi Integrasi Geospatial Malaysia (SIGMA) Tahun 2026
bertemakan “Inovasi Geospatial Kelestarian Negara” pada 20 Oktober 2026 bertempat di
Auditorium INSTUN, Tanjong Malim, Perak. Seminar ini telah disempurnakan oleh YBhg.
Dato’ Muhammad Ammir bin Haron, Setiausaha Bahagian Kanan Pengurusan,
Kementerian Sumber Asli dan Kelestarian Alam (NRES). Turut hadir bersama ialah Yang
Berusaha Tuan LSr Haji Muhammad Salim bin Mohammed Asari

Timbalan Ketua Pengarah Ukur dan Pemetaan Il serta Ybrs. Tuan Khairin Nazry bin
Karim, Pengarah INSTUN serta dif - dif jemputan dari jabatan dan agensi yang berkaitan.
Penganjuran seminar ini bertujuan memperkukuh perkongsian ilmu, memperluas jaringan
kerjasama serta meningkatkan pemahaman mengenai peranan teknologi geospatial
dalam menyokong pembangunan negara yang mampan.

Program anjuran INSTUN melalui Kelab INSTUN dengan kerjasama Bahagian Ukur dan
Pemetaan INSTUN ini telah menghimpunkan kira-kira 130 orang peserta yang terdiri
daripada penjawat awam, kakitangan sektor swasta dan pelajar. Seminar ini menjadi
platform perkongsian pengetahuan, pengalaman dan idea berkaitan perkembangan
teknologi geospatial serta aplikasinya dalam pelbagai bidang, khususnya pentadbiran
tanah, ukur dan pemetaan serta pengurusan sumber asli secara lebih cekap dan
berkesan.

Selain sesi seminar, program ini turut dimeriahkan dengan reruai pameran daripada
beberapa syarikat yang mempamerkan produk, teknologi dan penyelesaian berkaitan
geospatial. Penglibatan pihak industri ini membuka peluang kepada peserta untuk
meneroka inovasi terkini, memahami perkembangan teknologi semasa dan
memperkukuh hubungan strategik antara sektor awam, swasta dan institusi pendidikan.
Semoga penganjuran SIGMA 2026 terus menjadi pemangkin kepada inovasi geospatial
dan sinergi berterusan ke arah kelestarian negara.










